
MOLTÁÍ

Iarrann an Coiste um an Margadh Inmheánach agus um Chosaint an Tomhaltóra ar an gCoiste 
um an gComhshaol, um Shláinte Phoiblí agus um Shábháilteacht Bia, mar an coiste atá 
freagrach, na moltaí seo a leanas a ionchorprú ina thairiscint i gcomhair rúin:

A. de bhrí go bhfuil tionchar suntasach ag táirgeadh agus tomhaltas teicstíle san Eoraip ar 
an gcomhshaol agus ar an aeráid, arb ionann é agus an ceathrú lorg comhshaoil is mó1;

B. de bhrí go bhfuil tomhaltóirí íogair maidir le méaduithe ar phraghsanna;  de bhrí go 
léirítear i staidéir go n-aontaíonn tomhaltóirí go bhfuil sé tábhachtach do bhrandaí 
faisnéis iontaofa a roinnt maidir le tionchar a dtáirgí ar an gcomhshaol, agus go bhfuil 
go leor tomhaltóirí réidh chun a bpatrúin cheannaigh a athrú le haghaidh roghanna 
inbhuanaithe, ar choinníoll go bhfuil lipéid shoiléire agus iontaofa ar fáil dóibh; 

C. de bhrí gur féidir le roghanna eolasacha maidir le hinbhuanaitheacht agus tionscnamh 
táirgí cuidiú leis an éileamh i dtreo éadaí ardcháilíochta nach ndéanann an dochar 
céanna don chomhshaol agus ar an aistriú i dtreo slabhra soláthair lena n-urramaítear an 
dúlra agus oibrithe; 

D. de bhrí go bhfuil traidisiún saibhir agus taithí sheanbhunaithe ag an Eoraip in earnáil na 
dteicstílí;  de bhrí go n-áirítear san earnáil os cionn 160 000 táirgeoir, ar FBManna a 
bhformhór, atá faoi réir reachtaíocht fhairsing Eorpach agus náisiúnta; de bhrí gur 
léirigh go leor táirgeoirí ón tionscal teicstíle gur spéis leo teicstílí agus teicneolaíochtaí 
táirgthe atá níos inbhuanaithe agus níos marthanaí a fhorbairt chun aghaidh a thabhairt 
ar na dúshláin a bhaineann leis an gComhaontú Glas don Eoraip; 

E. de bhrí gur tháinig méadú faoi dhó ar tháirgeadh teicstíle idir 2000 agus 20152 agus gur 
tháinig laghdú 36 % ar shaolré úsáide ball éadaigh sa tréimhse chéanna3; de bhrí go 
spreagann samhlacha ‘mearfhaisin’ olltomhaltas éadaí ar dhroch-chaighdeán nach féidir 
a athchúrsáil go minic, rud is cúis imní faoi chearta sóisialta oibrithe agus faoi 
chleachtais ghlas-snasaithe; 

F. de bhrí go ndéanann slabhraí soláthair atá an-chasta agus ilroinnte in earnáil an éadaigh 
ar an leibhéal domhanda obair na n-údarás faireachais margaidh, na gcomhlachas 
tomhaltóirí agus na n-athdhíoltóirí níos casta, amhail trí bhac a chur uaireanta ar 
chomhlíonadh dhlí ábhartha an Aontais maidir le cáilíocht táirgí agus dálaí 
monaraíochta, lena n-áirítear maidir le saothar éigeantais;  de bhrí go raibh earnáil an 

1 An Gréasán Eorpach um Fhaisnéis agus um Fhaire ar an gComhshaol ETC/WMGE Tuarascáil 6/2019 – 
'Textiles and the environment in a circular economy' [Teicstílí agus an comhshaol i ngeilleagar ciorclach], an 
Lárionad Téamach Eorpach maidir le Dramhaíl agus Ábhair i nGeilleagar Glas, 19 Samhain 2019.
2 Tuarascáil – ‘A new textiles economy: Redesigning fashion’s future’ [Geilleagar nua teicstílí: 

Todhchaí an fhaisin a athdhearadh],  Fondúireacht Ellen MacArthur, 28 Samhain 2017.
3 Líonra Eorpach um Fhaisnéis agus um Fhaire ar an gComhshaol ETC/CE Tuarascáil 2/2022 – ‘Textiles and the 
Environment:  the role of design in Europe’s circular economy’ [Teicstílí agus an Comhshaol: ról an dearaidh i 
ngeilleagar ciorclach na hEorpa], An Ghníomhaireacht Eorpach Chomhshaoil, European Topic Centre on 
Circular Economy and Resource Use [Lárionad Téamach Eorpach maidir leis an nGeilleagar Ciorclach agus 
Úsáid Acmhainní], 10 Feabhra 2022.

táirgthe teicstíle, atá comhdhéanta den chuid is mó de FBManna, faoi bhrú cheana féin ó 
dhumpáil shóisialta, mar thoradh ar chostais táirgthe an-íseal i dtíortha nach bhfuil in 
AE;  de bhrí gur measa fós é sin mar gheall ar phaindéim COVID-19, le roinnt cásanna 
de chleachtais mhí-úsáideacha a bhaineann le brandaí idirnáisiúnta agus a soláthraithe 
agus a n-oibrithe a tháinig chun solais ó thús na paindéime; 

1. á mheabhrú a ríthábhachtaí atá sé go ndéanfaí tomhaltóirí a chosaint trí aghaidh a 
thabhairt ar mhaímh mhíthreoracha nach gcomhlíonann dlí cosanta tomhaltóirí an 
Aontais nó an dlí náisiúnta maidir le cosaint tomhaltóirí, chomh maith le cleachtais 
ghlas-snasaithe agus róspleáchas ar phlaisteach agus úsáid ceimiceán díobhálach i mball 
éadaigh, agus trí gach beart iomchuí a dhéanamh láithreach chun déileáil le táirgí nach 
n-urramaíonn dlí an Aontais;  á chur in iúl gur geal léi, i ndáil leis sin, an togra ón 
gCoimisiún maidir le tomhaltóirí a chumhachtú don aistriú glas4, rud a chabhródh chun 
iad a chosaint ar fhógraíocht mhíthreorach agus ar shnas-ghlasú; fá chur in iúl gur geal 
léi, thairis sin, na tionscnaimh a fógraíodh chun faisnéis do thomhaltóirí a neartú maidir 
le marthanacht, in-athúsáidteacht, indeisitheacht agus in-athchúrsáilteacht táirgí 
teicstíle;  á iarraidh go mbeadh togra uaillmhianach ann maidir le bunús a thabhairt le 
maímh ghlasa, chun tomhaltóirí agus gnólachtaí a chumhachtú don aistriú glas agus 
chun an mhodheolaíocht a sholáthar chun tomhaltóirí a chur ar an eolas go leormhaith 
faoi inbhuanaitheacht na dtáirgí a cheannaíonn siad;  ag cur béim ar an bhfíoras gur 
cheart do tháirgeoirí faisnéis maidir le ceanglais éicidhearthóireachta a sholáthar 
d’oibreoirí iartheachtacha, lena n-áirítear miondíoltóirí agus margaí ar líne, ionas gur 
féidir tomhaltóirí a chur ar an eolas go cuí; 

2. á chur in iúl gur geal léi gur tugadh an pas táirge digiteach isteach sa togra le haghaidh 
rialachán maidir le ceanglais éicidhearthóireachta do tháirgí inbhuanaithe5, lenar féidir, 
in éineacht leis an treoir maidir le dícheall cuí inbhuanaitheachta corparáideach6 agus 
leis an togra maidir le saothar éigeantais7, cloch chora a chur ar fáil chun feabhas a chur 
ar an tuiscint ar shlabhraí soláthair agus chun a dtrédhearcacht a mhéadú, lena n-áirítear 
maidir le cearta saothair;  á iarraidh go mbeadh an uirlis thábhachtach sin ann chun díriú 
ar thrédhearcacht mhéadaithe agus ar fhaisnéis iontaofa do thomhaltóirí, chomh maith le 
hidirghabhálaithe sa slabhra soláthair;   á chreidiúint, chun go mbeidh sé ábhartha, gur 
gá an pas sin a chomhchuibhiú, go mbeadh sé éasca le léamh agus é a chur ar fáil ar an 
táirge féin nó, mura bhfuil sé sin indéanta, ar an bpacáistíocht a ghabhann leis; á chur in 
iúl go bhfuil sí i bhfabhar sonraí oscailte, inrochtana go héasca, nuashonraithe go rialta 
agus iontaofa lena n-áirithítear inrianaitheacht feadh an tslabhra soláthair ar fad, síos go 
dtí leibhéal na monarchan, lena n-áirítear maidir leis na comhpháirteanna agus na 
substaintí a úsáidtear i dtáirgí teicstíle, agus aird ar leith á tabhairt ar cheimiceáin 

4 Togra ón gCoimisiún an 30 Márta 2022 le haghaidh treoir ó Pharlaimint na hEorpa agus ón gComhairle lena 
leasaítear Treoir 2005/29/CE agus Treoir 2011/83/AE maidir le tomhaltóirí a chumhachtú don aistriú glas trí 
chosaint níos fearr i gcoinne cleachtais éagóracha agus faisnéis níos fearr (COM(2022)0143). 
5 Togra ón gCoimisiún an 30 Márta 2022 le haghaidh rialachán ó Pharlaimint na hEorpa agus ón gComhairle 
lena mbunaítear creat chun ceanglais éicidhearthóireachta do tháirgí inbhuanaithe a shocrú agus lena n-
aisghairtear Treoir 2009/125/CE (COM(2022)0142). 
6 Togra ón gCoimisiún an 23 Feabhra 2022 le haghaidh treoir ó Pharlaimint na hEorpa agus ón gComhairle 
maidir le Dícheall Cuí Inbhuanaitheachta Corparáidí agus lena leasaítear Treoir (AE) 2019/1937 
(COM(2022)0071). 
7 Togra ón gCoimisiún an 14 Meán Fómhair 2022 le haghaidh rialachán ó Pharlaimint na hEorpa agus ón 
gComhairle maidir le toirmeasc a chur ar tháirgí a dhéantar le saothar éigeantais ar mhargadh an Aontais 
(COM(2022)0453).

dhíobhálacha;  á chur in iúl gur geal léi an tacar caighdeán maidir le hinrianaitheacht 
agus trédhearcacht slabhraí soláthair inbhuanaithe in earnáil an éadaigh agus an 
choisbhirt a d’fhormheas Coimisiún Eacnamaíoch na Náisiún Aontaithe don Eoraip in 
2021;  ag spreagadh cuideachtaí atá bunaithe san Aontas leo glacadh leo;  á chreidiúint 
go bhféadfadh inrianaitheacht fheabhsaithe sa slabhra soláthair samhlacha miondíola 
agus tomhaltais ciorclacha a spreagadh amhail athdhíol agus athúsáid táirgí teicstíle;  á 
chreidiúint, áfach, go bhfuil slabhraí soláthair neamhlíneach agus go bhfuil go leor 
idirghabhálaithe iontu, lena n-áirítear iad siúd a bhfuil baint acu le bulcthrádáil 
amhábhar ar mhalartáin stoc tráchtearraí, agus nach mór, dá bhrí sin, ceanglais 
inrianaitheachta a bheith infheidhme maidir leis na gníomhaithe sin agus maidir le 
táirgeoirí, agus nach mór tacaíocht a chur ar fáil chun cabhrú le FBManna san earnáil 
sin oiriúnú do na rialacha nua;  á chur i bhfios go láidir, i ndáil leis sin, gur cheart go 
mbeadh an pas táirge digiteach ina ionstraim lena gcuirtear ar chumas cuideachtaí, go 
háirithe FBManna agus micrifhiontair, cumarsáid níos fearr a dhéanamh faoina 
gcleachtais inbhuanaithe, ach nár cheart dó a bheith ina cheanglas costasach agus 
maorlathach;

3. á chreidiúint go bhfuil an pas táirge dhigiteach fite fuaite le simpliú na lipéad atá ann 
cheana chun go mbeidh tomhaltóirí in ann faisnéis chomhleanúnach agus iontaofa a 
fháil maidir le lorg comhshaoil agus sóisialta táirgí, agus maidir lena dtionscnamh agus 
lena n-ábhar agus lena n-inneachar ceimiceach; á chur i bhfáth gur féidir tabhairt faoin 
simpliú sin ar na lipéid atá ann cheana trí chur leis na scéimeanna deimhniúcháin agus 
leis na modheolaíochtaí caighdeánacha atá ann cheana lena gcumhdaítear gnéithe 
inbhuanaitheachta amhail feidhmíocht chiorclaíochta, indeisitheacht agus marthanacht, 
agus trédhearcacht agus inchreidteacht á n-áirithiú ag an am céanna trí chuntasacht na 
lipéad agus na scéimeanna deimhniúcháin;  ag tabhairt dá haire gur léiríodh easnaimh 
san am a chuaigh thart i dtionscnaimh áirithe il-gheallsealbhóirí agus i scéimeanna 
deimhniúcháin áirithe, chomh maith le scéimeanna lipéid phríobháidigh maidir le 
hinbhuanaitheacht;  ag tabhairt dá haire, thairis sin, gur cuireadh smachtbhannaí ar 
roinnt miondíoltóirí le déanaí as cleachtais ghlas-snasaithe i gcomhthéacs scéimeanna 
den sórt sin;  á chur i bhfios go láidir go bhféadfadh ríomhlipéadú a bheith ann, rud a 
chuirfeadh faisnéis mhionsonraithe ar fáil do thomhaltóirí faoi theicstílí, lena n-áirítear 
comhairle cúraim agus roghanna deisithe agus athchúrsála;  á chur i bhfios go láidir, 
áfach, nach féidir ríomhlipéid a chur in ionad lipéid fhisiciúla, ar cheart dóibh leanúint 
d’fhaisnéis bhunúsach a sholáthar maidir le cúram agus comhdhéanamh; 

4. á chreidiúint go bhfuil ról ag éileamh tomhaltóirí agus cumhacht ceannaigh i bpatrúin 
tomhaltais a athrú;  ag moladh go ndéanfaí tionscnaimh chun cabhrú le tomhaltóirí 
aistriú chuig patrúin tomhaltais níos inbhuanaithe agus níos freagraí trí tháirgí 
ardcháilíochta a sholáthar ar phraghas iomchuí agus dramhaíl a laghdú, lena n-áirítear 
trí dhearadh agus táirgeadh éadaí nach n-úsáideann ach snáithíní nádúrtha agus 
éiceolaíocha agus amhábhair teicstíle, agus a mhaireann níos faide agus atá níos éasca a 
athchúrsáil, a dhreasú;  á chur i bhfios go láidir a thábhachtaí atá sé tomhaltóirí a 
chosaint ar mhéadú praghsanna mar thoradh ar athruithe ar an reachtaíocht agus ar an 
ngá atá le próisis táirgthe a oiriúnú;  á chur i bhfios go láidir, thairis sin, a thábhachtaí 
atá sé tomhaltóirí a chur ar an eolas faoin tionchar dearfach a d’fhéadfadh a bheith acu 
ar an gcomhshaol trína nósanna a athrú, mar shampla trí tháirgí a athchúrsáil agus a 
athúsáid nó trína dtomhaltas a shrianadh;  á chur i bhfios go láidir, ina leith sin, a 
thábhachtaí atá feachtais faisnéise do thomhaltóirí nó ranganna teagaisc maidir le conas 

teicstílí a athúsáid nó a athchúrsáil;  á mheabhrú a thábhachtaí atá sé éiceachóras agus 
creat athchúrsála indéanta agus inbhuanaithe a chruthú lena n-áirítear FBManna agus 
gníomhaithe eacnamaíocha eile, ina ndéantar teicstílí agus snáithíní teicstíle a athúsáid 
agus a athchúrsáil ar bhealaí clasaiceacha agus nuálacha araon;  á mheabhrú gur féidir 
tacú leis na héiceachórais sin trí dhreasachtaí airgeadais;  á chur i bhfios go láidir go 
bhfuil tionchar suntasach ag méadú mharthanacht teicstílí ar an gcomhshaol, agus 
deiseanna coigilte costais á gcruthú ag an am céanna do chustaiméirí;  á iarraidh, i ndáil 
leis sin, go ndéanfaí bearta chun tacú le taighde ar theicstílí inbhuanaithe; 

5. á chreidiúint gur cheart go mbeadh táirgeoirí agus brandaí teicstíle ina spreagadh don 
inbhuanaitheacht trí bheith trédhearcach ina gcleachtais ar fud a slabhraí soláthair agus 
trí chearta an duine agus an comhshaol a urramú;  á chreidiúint go bhféadfaí an sprioc 
maidir le cearta an duine agus an comhshaol a urramú a bhaint amach freisin trí thacú le 
táirgeoirí agus brandaí feadh an tslabhra soláthair agus trí thús áite a thabhairt do tháirgí 
Eorpacha ardcháilíochta agus aistriú cóir á áirithiú ag an am céanna; á mheabhrú, i ndáil 
leis sin, a thábhachtaí atá sé taighde agus nuálaíocht a éascú san earnáil teicstíle, lena n-
áirítear trí níos mó solúbthachta a sholáthar maidir le snáithíní nua a chlárú agus creat 
dlíthiúil soiléir agus éifeachtúil a chruthú do chuideachtaí agus do thomhaltóirí; 

6. ag tabhairt dá haire go gcuireann samhail ghnó an mhearfhaisin i slabhraí soláthair agus 
patrúin tomhaltais brú ar sholáthróirí, ar FBManna iad go minic, agus ar a lucht saothair 
trí chleachtais éagóracha trádála;  á thabhairt chun suntais go bhfuil neamhshiméadracht 
cumhachta idir brandaí agus a soláthraithe agus go bhfuil cleachtais trádála 
dhíobhálacha áirithe san earnáil teicstíle mar thoradh air sin, amhail íocaíochtaí 
moillithe, aga athluchtaithe gearra d’orduithe, cealuithe orduithe déanacha agus 
íocaíochtaí nach leor iad chun na costais táirgthe a chumhdach; á mheas go bhfuil 
éifeachtaí díobhálacha ag cleachtais den sórt sin ar sholáthróirí agus ar a lucht saothair 
agus nach mór iad a thoirmeasc;  á iarraidh go ndéanfadh an Coimisiún measúnú ar 
bhealaí a d’fhéadfadh a bheith ann chun dul i ngleic leis na cleachtais éagóracha sin ar 
an leibhéal Eorpach, agus leas á bhaint as Treoir 2019/633 maidir le cleachtais 
éagóracha trádála sa chaidreamh gnólacht le gnólacht i slabhra an tsoláthair 
talmhaíochta agus bia8; á mheas, i ndáil leis sin, gur cheart borradh a chur faoi luach 
straitéiseach an tslabhra soláthair trí thús áite a thabhairt, a mhéid is féidir, do shamhail 
inbhuanaithe táirgthe, seachas leis an tsamhail ‘caiteach’, ina gcomhcheanglaítear an 
nuálaíocht, an acmhainneacht chruthaitheach agus córais táirgthe atá bunaithe ar 
cháilíocht na bpróiseas, na n-ábhar agus na bailchríche, agus athchúrsáil táirgí nár 
díoladh a spreagadh ag an am céanna in ionad táirgí den sórt sin a scriosadh;  á chur in 
iúl gur geal léi gur tugadh isteach sa togra éicidhearthóireachta go bhféadfadh an 
Coimisiún toirmeasc a chur ar scriosadh catagóirí áirithe earraí nár díoladh;  á chur in 
iúl gur geal léi go bhfuil straitéis teicstíle AE a thíolaic an Coimisiún i gcomhréir leis an 
gComhaontú Glas don Eoraip agus leis an bplean gníomhaíochta don gheilleagar 
ciorclach; á chur i bhfios go láidir go mbíonn saolré íseal táirgí mar thoradh ar an 
earnáil mhearfhaisin agus go méadaítear dramhaíl teicstíle, rud a fhágann go bhfuil sé 
ríthábhachtach spriocanna athchúrsála a bhreithniú agus ag an am céanna cuidiú leis an 
tionscal le tacaíocht leordhóthanach chun aicmiú roghnach teicstílí bunaithe ar 

8 Treoir (AE) 2019/633 ó Pharlaimint na hEorpa agus ón gComhairle an 17 Aibreán 2019 maidir le cleachtais 
éagóracha trádála sa chaidreamh gnólacht le gnólacht i slabhra an tsoláthair talmhaíochta agus bia.  IO L 111, 
25.4.2019, lch. 59.

mharthanacht agus ar inbhuanaitheacht a ghlacadh;  á chur in iúl gur geal léi na 
hiarrachtaí a fógraíodh chun samhlacha gnó ciorclacha a chur chun cinn, amhail 
seirbhísí ‘aisghabhála’, bailiúcháin athláimhe agus athdhíol éadaí, seirbhísí cíosa, 
babhtála agus deisithe; á iarraidh, dá bhrí sin, go ndéanfadh an Coimisiún agus na 
Ballstáit forbairt na réiteach agus na gcleachtas nuálaíoch díola sin a spreagadh chun 
borradh a chur faoin deisiú agus faoin athúsáid, agus na scileanna ábhartha glasa agus 
inaistrithe agus deiseanna foghlama ar feadh an tsaoil á gcur chun cinn ag an am 
céanna; 

7. á mheas gur cheart d’údaráis phoiblí forbairt teicstílí agus samhlacha gnó ciorclacha 
níos inbhuanaithe a thiomáint agus é a bheith mar aidhm acu tionchar teicstílí ar an 
gcomhshaol a laghdú agus ceannacháin phoiblí á ndéanamh acu;  á iarraidh go ndéanfar 
critéir soláthair phoiblí do theicstílí atá freagrach go sóisialta agus inbhuanaithe a chur i 
bhfeidhm ar bhonn níos leithne agus níos éifeachtaí, chun ilroinnt an mhargaidh a 
sheachaint;  ag spreagadh rannpháirtíocht fiontar sóisialta i dtairiscintí poiblí; 

8. á mheabhrú a ríthábhachtaí atá sé a áirithiú go mbeidh acmhainní leordhóthanacha ag na 
húdaráis faireachais margaidh, lena n-áirítear maidir le baill foirne, nach mór oiliúint 
iomchuí a chur orthu, agus ó thaobh acmhainní agus uirlisí airgeadais de;  á iarraidh go 
ndéanfadh na Ballstáit faireachas margaidh níos láidre, rialuithe níos minice agus 
pionóis athchomhairleacha as sáruithe a áirithiú, chun a áirithiú go gcomhlíonfaidh gach 
táirge a chuirtear ar mhargadh AE, lena n-áirítear ag margaí ar líne ó thíortha nach 
bhfuil in AE, íoschaighdeáin chomhshaoil, amhail i ndáil le teorainneacha substaintí 
ceimiceacha i mball éadaigh, chomh maith le caighdeáin shóisialta;  á iarraidh go 
ndéanfaí faireachas níos fearr agus níos comhchuibhithe ar an margadh inmheánach, le 
rialuithe custaim níos déine chun cosc a chur ar allmhairiú teicstílí góchumtha nó 
neamhshábháilte nach gcomhlíonann na ceanglais atá luaite go sainráite, agus ar an 
gcaoi sin tomhaltóirí agus an comhshaol a chosaint;  á iarraidh go gcuirfí dlús leis an 
bhfaireachas go háirithe i gcás athchiontóirí, lena n-áirítear trádálaithe; á iarraidh go 
mbeadh níos mó comhair ann idir údaráis faireachais margaidh agus údaráis chustaim, 
lena n-áirítear trí athbhreithniú a dhéanamh ar Chód Custaim an Aontais (Rialachán 
(AE) Uimh. 952/20139);

9. á mheabhrú gur gá tacú le hearnáil teicstíle AE, a rannchuidíonn go gníomhach le 
hiomaíochas AE; ag spreagadh an Choimisiúin treoirlínte a chruthú agus tacaíocht a 
chur ar fáil chun a áirithiú nach n-éireoidh na ceanglais riaracháin do tháirgí teicstíle 
ródhian, go háirithe do FBManna;  á chur i bhfáth a thábhachtaí atá idirphlé leanúnach 
leis an earnáil agus réitigh chomhcheangailte;  á chur i bhfáth gur minic a bhíonn 
FBManna ar thús cadhnaíochta maidir le teicneolaíochtaí nuálacha marthanacha a úsáid 
lena gcuirtear iompraíochtaí inbhuanaithe tomhaltóirí chun cinn; á chur i bhfáth gur gá 
timpeallacht a chruthú a chuideoidh le gníomhaíocht den sórt sin; á chur i bhfáth, ina 
theannta sin, gur gá comhleanúnachas agus comhchuibhiú beartais a áirithiú ar leibhéal 
an Aontais, lena n-áirítear maidir le ceanglais sonraí agus modheolaíochtaí 
thionscnaimh bheartais uile an Aontais a fógraíodh sa straitéis.

9 Rialachán (AE) Uimh. 952/2013 ó Pharlaimint na hEorpa agus ón gComhairle an 9 Deireadh Fómhair 2013 
lena leagtar síos Cód Custaim an Aontais.  IO L 269, 10.10.2013, lch. 1.

ANNEX: LIST OF ENTITIES OR PERSONS 
FROM WHOM THE RAPPORTEUR FOR THE OPINION HAS RECEIVED INPUT

The following list is drawn up on a purely voluntary basis under the exclusive responsibility 
of the rapporteur. The rapporteur has received input from the following entities or persons in 
the preparation of the draft opinion:

Entity and/or person
BEUC
Clean Clothes Campaign
Fair Trade Advocacy Office
The Good Goods
RREUSE
Fashion Revolution
Zero Waste Europe

